Ұлы күйші – Тәттімбет  

Г.А.Темешбекова, №3 Балалар музыка мектебінің 
домбыра сыныбының мұғалімі
Астана қаласы

«Домбыра, жүрегіммен үндес едің,
Өзіңмен сырласымдай тілдесемін.
Бабамнан қалған мұрам сен болмасаң,
Өнердің не екенін білмес едім», -
деп, ақын Мұқағали Мақатаев толғайды. 
Домбыра – әрбір қазақ отбасының төрінде ілулі тұратын қасиетті өнер аспабы. Күйші домбырамен күмбірлетіп күй тартады, күміс көмей әншілер домбыраның үніне қосылып ән салады, жыршылар көмейі бүлкілдеп, домбырамен жыр төгеді, термешілер шешендік сөзді кестелеп, домбыраға қосады, ақындар үкілі домбырасын қолға алып айтысқа шығады. 
Домбыра – қазақ халқының жан сезімі, жан серігі, халық даналығы. Халқымыздың өмір тәжірибесі мен табиғат, адам, әлем туралы білімдерін, ескі діни наным-сенімдері мен философиялық көзқарасын бейнелеп, оларды атадан балаға, ұрпақтан-ұрпаққа жалғастырып отырды.
Домбыра – көшпелі елдің көне көз шежіресі, көпті көрген қарияның көкірек күйі. Ол халықтың тарихи тағдырымен тамырлас. Тарихтың хатқа түспеген талай беттерін паш етіп, халқымыздың тарих-намысына айналды. Домбыра дәстүрінің көнелілігіне күні бүгінге дейін сақталып келген аңыз-күйлер айғақ бола алады. Халқымыздың көшпелі тұрмыс-тіршілігінің ерекшелігіне байланысты өнеріміз ғасырлар бойы тек қана жеке орындаушылық формада дамыды. Ол әр дәуірде мәдениетімізде дарынды тұлғалардың дүниеге келуіне мүмкіндік туғызды. Аты аңызға айналған Кетбұғы, Асан Қайғы, Қарт Ноғай сияқты оның ең таңдаулы өкілдерінің есімдері біздің заманымызға да жетті. Олардың күйлері халқымыздың басынан өткерген қиын өткел, қилы кезеңдерін бейнелеп, халық тарихы туралы сыр шертеді. 
Домбыра дәстүрінің дамуы XIX ғасырда өзінің шарықтау шыңына жетті. Мәдениетіміздің дәстүріне көптеген профессионал күйші-композиторлар қалыптасып, күйшілік дәстүр көптеген мектептерге бөлінді. Күйші-композиторлар өзіндік стильдік ерекшелігімен, қағыс техникасымен, музыкалық тілімен, орындау шеберлігімен оқшауланып, өнерімізде жарқын із қалдырды. 
Халық композиторлары Құрманғазы, Дәулеткерей, Тәттімбет, Қазанғап, Дина, Сүгір, Түркеш күйлерінің нотаға түсірілуі мен зерттелінуі тек советтік дәуірде ғана мүмкін болды. Осы композиторлардың ішіндегі ерекше орын алатын күйшінің бірі – Тәттімбет Қазанғапұлы. 
Есімі ел арасына тараған, шертпе күйлердің орындаушылық негізін салып, мектебін қалыптастырушы аса көрнекті домбырашы, халық композиторы Тәттімбет Қазанғапұлы 1815 жылы Қарағанды облысының Қарқаралы уезіне қарасты Қу болысында, орта шаруа отбасында дүниеге келген. Тәттімбетке домбырашылық өнер өзінің арғы ата-тегінен бастап дарыған. Тәттімбет шыққан Қаракесектің Шаншар руында Битен, Шитен сияқты сөзге шешен, өнерпаз күйші, домбырашы серілер өткен. Тәттімбет күй тартуды бала жасында Әли деген әкесінің інісінен үйренеді. Жастайынан зерделі бала ел ішіндегі күйші, домбырашыларды көріп, өнердің үздік нұсқаларынан тәлім алып, өсе келе өз өнерін ұштап елге мәлім күйші атанады. Оның күйлері Арқаның кең даласындай халықтың ыстық сезіміне, туған жердің табиғат сұлулығына толы. 
Тәттімбет күйлері шертпе дәстүрінің ең озық үлгілеріне жатады. Күйлерінің шерту тәсілдері құбылмалы, ал композициялық қайталаулары заңды симметриялы болып келсе де, импровизациялық өзгерістерге толы. 
[bookmark: _GoBack]Тәттімбеттің түрлі тақырыпта шыққан 40-тан астам күйлері болған. Оның «Қосбасар», «Саржайлау», «Сылқылдақ», «Былқылдақ», «Бес төре», «Азамат», «Алшағыр», «Көкейкесті», «Терісқақпай», «Бозайғыр», «Бозторғай», «Азына» сияқты күйлері ел арасына кеңінен таралып домбырашылардың сүйіп тартатын, тыңдаушыларына әсер қалдырар кербез әуенге айналған. 
Тәттімбет домбыраның екі ішегі арқылы сырласа, түсінісе білетін тәрізді. Ол домбыраны адамша «тілге» келтіреді, сөйлету арқылы өмірдің қыры мен сырын, қуанышы мен мұңын айтып береді. 
«Саржайлау» күйін алып көрсек, күйдің ішкі философиясы табиғатты суреттеу арқылы жас думанның бастап кешкен адам өмірінің қайта оралмас бұралаң жолдарын табиғат мезгілімен салыстырады. 
Оның күйлерінің ең бір биік шыңы «Көкейкесті» күйі. Тәттімбет өмірінің соңғы жылдары қатты науқастанып жатқанда елдің атқа мінер азаматтары көңілін сұрай келіп, Тәттімбеттің күйшілік өнерін мақтанышпен сөз етеді. Сонда күйші домбырасын қолға алып, бір толғанысты күй тартыпты. Бұл «Көкейкесті» күйі екен. «Көкейкесті» күйінде халық шежіресі, ұлылығы мен ұлағатты ақыл-ой парасаты толғанады. 
Тәттімбетте «Қосбасар» күйінің бірнеше түрі болған. Осыған орай айта кетер жай Тоқаның да Тәттімбет күйлері аттас «Қосбасар», «Саржайлау» күйлері болған. Бұл жөнінен алғанда атақты домбырашы Әбікен Хасеновтың орындауы арқылы радио қорына жазылып қалдырған «Қосбасар» күйлерінің екі варианты Тәттімбет атымен аталса, бір варианты Тоқаның атымен аталады. 
Халық композиторы Тәттімбет Қазанғапұлы 1862 жылы 47 жасында дүниеге салған. Қабірі Егіндібұлақ ауданы Түндікті өзенінің бойындағы әкесі Қазанғап бейітінің қасында. 
Тәттімбет – халқымыздың мақтанышына айналған ұлы күйші, дарынды композитор.  
Қорыта келгенде, өткен ғасырда өмір сүрген күйші Тәттімбет өнері бүгінгі күні мұрагер ұрпақтарына жалғасуда. Ұлы күйшінің шығармалары халқымыздың асыл қазынасына айналды. 
